
Kata, viúva, está entrando nos corenta e non ten fillos. O seu amante, casado,
non desexa telos con ela. De maneira fortuíta entra na súa vida unha moza fuxida
dun orfanato que lle pide refuxiarse na súa casa. Inicialmente reticente, Kata
acóllea e comeza a encariñarse con ela. Axúdaa a deixar a institución e a casar
cun rapaz ao que ama. Ademais, a relación entre ambas mulleres esperta en
Kata a determinación para cambiar o que non lle gusta da súa situación vital.

A húngara Márta Mészáros é unha das directoras máis importantes de Europa 
na segunda metade do século xx. Contemporánea doutras cineastas célebres do 
seu momento, coas que dialoga en temáticas, como a checa Věra Chytilová ou a 
francesa Agnès Varda, con quen mantiña unha próxima amizade, foi a primeira 
muller en gañar o Oso de Ouro na Berlinale, en 1975, polo seu filme Adopción. 
En só tres anos tamén se faría co Premio da Crítica Internacional en Cannes (por 
Nove meses) e coa Cuncha de Prata de Donostia (por Coma na casa). Son só exem-
plos dun curto período de tempo, mais Mészáros acumula moitos outros galar-
dóns. Por que, daquela, unha directora que gozou de tal prestixio no seu momento 
semella non ocupar a posición que merece entre a cinefilia contemporánea? Qui-
zais a resposta a teña o polaco Andrej Wajda, quen no seu libro Double Visions 
apuntaba que «os filmes que se fan na Europa do Leste parecen xerar pouco ou 
ningún interese en Occidente». El opina que, nun continente aínda dividido por 
bloques, as inquietudes das antigas repúblicas soviéticas e o modo de vida das súas 
sociedades (que Mészáros retrata con sumo coidado e unha grande capacidade 
crítica) non atopaban comprensión nos países ao outro lado do pano de aceiro.

En conversa coa académica Catherine Portuges para a publicación Screen Memo-
ries: The Hungarian Cinema of Márta Mészáros, Mészáros explica como o comu-
nismo presumía dunha igualdade entre homes e mulleres, mais a realidade era que 
estas ían á fábrica e logo tiñan outro traballo: na casa. O patriarcado non entendía 
de muros. O mesmo patriarcado que non lle permitiu estudar cinema en Buda-
pest, polo que acabou indo á universidade en Moscova. Seguramente saíu gañan-
do, pois tivo como profesores a grandes do cinema soviético como Alexander Do-
vzhenko ou Vsevolod Pudovkin e pasou polas mesmas aulas que Otar Iosseliani, 
Kira Muratova, Serguéi Paradzhánov, Larisa Shepitko, Aleksandr Sokúrov ou 
Andrei Tarkovski. En definitiva, Mészáros sufriu a ollos de Occidente un dobre 
estigma, o de ser directora do Leste e o de ser muller. Sempre se esforzou por 
facerse un oco nunha industria dominada polos homes, e conseguiuno. Esta lousa, 
que a obrigaba a loitar por unha constante validación, acabou por ser moi pesada a 
partir dos anos noventa. Aos poucos, o seu nome caeu practicamente no esquece-
mento. Ata a decisión do National Film Institute Hungary de restaurar boa parte 
da súa obra nos últimos anos, o que, unido ao premio á súa carreira que a Acade-
mia do Cinema Europeo lle concedeu en 2021, logrou poñela de novo no mapa.

Quen se achegue por primeira vez ao cinema de Mészáros, descubrirá a visión 
dunha realizadora sempre comprometida a documentar os cambios da súa socie-
dade a través da mirada e os sentimentos de mulleres que non se deixan amedren-
tar polas circunstancias. Tamén se atopará ante un cinema con ecos da Nouvelle 
Vague francesa, mais no que se intúen ademais as influencias da súa educación 

no cinema soviético. Mészáros fai gala dunha exultante variedade de recursos 
cinematográficos: coidadas e orixinais perspectivas, e precisos e epatantes move-
mentos de cámara. Pode que haxa dúas constantes estéticas no seu cinema que 
destaquen sobre as demais: a inserción do real en estruturas de ficción e o agarimo 
que atesoura polos rostros.

O exemplo perfecto desta simbiose pono Max Nelson no seu artigo para Film 
Comment: «Working Girl: Márta Mészáros». Nel explica como a fábrica está pre-
sente en boa parte da súa obra. Ocorre na planta téxtil da súa ópera prima de 
ficción, A rapariga (1968), a fábrica de ladrillos de Nove meses (1976) ou a de 
madeira en Adopción (1975). Son todos lugares reais, onde documenta as con-
dicións de traballo destas mulleres, a miúdo organizadas contra o patrón polo 
que consideran inxustizas: unha paga baixa ou as horas excesivas das quendas. 
As súas actrices mestúranse con verdadeiras traballadoras e Mészáros capta todo 
ese ambiente. Como Nelson indica, esfórzase por capturar cantos máis rostros 
mellor. Rostros esculpidos pola condición de obreira, ás veces ariscos, pero tamén 
monumentais, enchen a pantalla.  O cinema de Mészáros é sempre persoal, mais 
ao revelar como a esfera pública interfire na privada, a súa obra vólvese profun- 
damente crítica e marcadamente política. O real e o ficcional mestúranse para 
ofrecer un retrato fidedigno da súa sociedade.

Ao facer cinema case sempre en tempo presente, o público poderá comprobar 
hoxe como a Hungría da posguerra foi evolucionando ata o colapso da era so-
viética. Non obstante, a preocupación de Mészáros pola definición do carácter 
nacional húngaro (de novo, de forma crítica, sen patriotismos) en décadas ante-
riores, erixe a súa obra nun testamento de toda a historia do século xx.

A visión inédita de Márta Mészáros das relacións extramaritais, a maternidade ou 
o choque interxeracional convulsionou o cinema da Europa do Leste e abriulle as 
portas ao éxito internacional. Adopción gañou o Oso de Ouro na Berlinale e estivo 
nomeado ao Oscar. A fita inicia unha nova etapa de madurez na realizadora, 
movéndose das súas historias sobre mozas rebeldes cara a outro conxunto de 
filmes máis centrados nas problemáticas das mulleres de mediana idade. Ademais, 
resulta un compendio moi preciso de todas as súas inquedanzas e mostra un 
asentado dominio formal. Con razón está considerada a súa obra mestra.

Recolllido do pressbook de Lost & Found.


